ՀԻՄՆԱՎՈՐՈՒՄ
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ԼՐԱՑՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ և ՀՀ ԴԱՏԱԽԱԶՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Ընթացիկ իրավիճակը և իրավական ակտի ընդունման անհրաժեշտությունը.
Հայաստանի Հանրապետության քրեական դատավարության օրենսգրքի 483-րդ հոդվածի 20-րդ մասի համաձայն՝ 2023 թվականի հուլիսի 1-ից քննչական գործողությունները (բացառությամբ փաստաթղթի զննության, տեղեկատվության պահանջի և առարկաներ կամ փաստաթղթեր վերցնելու) պարտադիր տեսաձայնագրվելու են, բացառությամբ, երբ դա օբյեկտիվորեն անհնար է: Միաժամանակ, օրենսգրքի 483-րդ հոդվածի 12-րդ մասի համաձայն՝ վարութային գործողությունների՝ էլեկտրոնային եղանակով ամրագրմանը վերաբերող դրույթներն ուժի մեջ են մտնելու 2023 թվականի սեպտեմբերի 1-ից։
Քրեական գործերի մինչդատական վարույթի էլեկտրոնային կառավարման համակարգի անխափան գործարկման համար առաջնային նշանակություն ունի համապատասխան պահոցային կարողությունների ձևավորումը: Ընդ որում, նախնական հաշվարկներով համակարգի անխափան կենսագործունեության համար տարեկան կտրվածքով անհրաժեշտ է լինելու մոտ 2 պետաբայթ հիշողության ծավալով պահոցային կարողություններ:
Բացի այդ, անհրաժեշտ է հաշվի առնել, որ 2023 թվականի հուլիսի 1-ից ուժի մեջ մտնող՝ քննչական գործողությունների պարտադիր տեսաձայնագրման պայմաններում անհրաժեշտություն է առաջանալու միջանկյալ տեխնիկական լուծման, որը ներառելու է մինչև 2023 թվականի սեպտեմբերի 1-ը (քրեական գործերի մինչդատական վարույթի էլեկտրոնային կառավարման համակարգի ներդրումը) կատարված քննչական գործողությունների պահպանումը, ինչպես նաև անհրաժեշտություն է առաջանալու իրականացնել քննիչների վերապատրաստումներ:
Այսպիսով, վերոհիշյալ խնդիրների լուծման նպատակով, որպես օպերատիվ լուծում, ՀՀ փոխվարչապետ Մ. Գրիգորյանի գրասենյակի, ՀՀ արդարադատության նախարարության, ՀՀ դատախազության և ՀՀ նախաքննական մարմինների հետ աշխատանքային քննարկումների արդյունքում որոշվել է.
Ա)  քրեական գործերի մինչդատական վարույթի էլեկտրոնային կառավարման համակարգի անխափան գործարկման համար անհրաժեշտ տարեկան 2 պետաբայթ հիշողության ծավալով պահոցային կարողությունները ձեռք բերել մասնավոր հատվածից՝ վերջիններիս գնային առաջարկների հիման վրա: Մասնավորապես, 2 օպերատորներ ներկայացրել են իրենց նույնանման գնային առաջարկները, որոնց համաձայն մինչև 24 ամիս ժամկետով համապատասխան ծառայության տրամադրումը (2 պետաբայթ պահոցային կարողության տրամադրումը) արժենալու է ամսական 6,000,000 ՀՀ դրամ: Ընդ որում, հաշվի առնելով առաջարկների նույնանման բնույթը, նախատեսվել է համապատասխան ծառայությունները ձեռք բերել 2 օպերատորներից էլ: Այսինքն, 2023 թվականի հուլիս-դեկտեմբեր ամիսների համար անհրաժեշտ է լինելու 72 միլիոն դրամ (2*6*6,000,000 դրամ):
Բ) Բացի այդ, անհրաժեշտ են առանձին տեղեկատվական պահոցներ այն քրեական վարույթների էլեկտրոնային ամրագրման տվյալները պահպանելու նպատակով, որոնք առանձնահատուկ պաշտպանության կարիք կունենան (զինված  ուժերին վերաբերող վարույթներ և այլ զգայուն տեղեկություններ պարունակող վարույթներ): Ըստ նախնական հաշվարկների՝ նման գործերը կազմում են ընդհանուր քրեական վարույթների մոտ 10%-ը, ուստի դրանց համար առաջիկա 6 ամիսների կտրվածքով անհրաժեշտ կլինի լրացուցիչ 24,600,000 ՀՀ դրամ: Մասնավորապես, նշված գումարի հաշվարկը հիմնված է այն մոտեցման վրա, որ հաշվի առնելով հիշյալ վարույթների առավել կարևորությունը՝ պահոցային կարողությունները նպատակահարմար է ձեռք բերել 2 առանձին ընկերություններից, որոնց գնային առաջարկները անհրաժեշտ պահոցային կարողությունները տրամադրելու համար կազմում են համապատասխանաբար՝ ամսական 1,700,000 դրամ և 2,400,000 դրամ, ընդամենը՝ 24,600,000 դրամ:
Գ)  2023 թվականի հուլիսի 1-ից ուժի մեջ մտնող՝ քննչական գործողությունների պարտադիր տեսաձայնագրման պայմաններում միջանկյալ տեխնիկական լուծման, որը ներառելու է մինչև 2023 թվականի սեպտեմբերի 1-ը (քրեական գործերի մինչդատական վարույթի էլեկտրոնային կառավարման համակարգի ներդրումը) կատարված քննչական գործողությունների պահպանումը, ինչպես նաև քննիչների վերապատրաստումների անցկացումը նպատակահարմար է գտնվել վերապահել քրեական գործերի մինչդատական վարույթի էլեկտրոնային կառավարման համակարգը մշակած ընկերությանը՝ հաշվի առնելով հետագայում՝ 2023 թվականի սեպտեմբերի 1-ից հիմնական համակարգի հետ ժամանակավոր տեխնիկական լուծման ինտեգրման անհրաժեշտությունը: Նշված ընկերության գնային առաջարկը կազմում է՝
- 7,500,000 ՀՀ դրամ՝ տեխնիկական լուծման համար (առանց ԱԱՀ)
- 1,500,000 ՀՀ դրամ՝ վերապատրաստումների համար (առանց ԱԱՀ)
Ընդհանուր գումարը կազմում է 10,800,000 ՀՀ դրամ (9,000,000 ՀՀ դրամ + 20% ԱԱՀ):

2.Առաջարկվող կարգավորման բնույթը.
[bookmark: _GoBack]Այսպիսով, Նախագծով առաջարկվում է ՀՀ գլխավոր դատախազությանը տրամադրել գումար՝ մեկ անձից գնման միջոցով վերոհիշյալ ծառայությունները ձեռք բերելու նպատակով: Ընդ որում, հիմնավորման 1-ին կետի «Ա» և «Բ» պարբերություններում նկարագրված ծառայությունների պայմանագիրը կնքվելու է 24 ամիս ժամկետով:
 
3.Նախագծերի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ արդարադատության նախարարության կողմից։

4.Ակնկալվող արդյունքը 
Նախագծի ընդունումը հնարավորություն կտա ապահովելու մինչդատական վարույթի էլեկտրոնային կառավարման համակարգի անխափան ներդրումը:

5.Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
ՀՀ կառավարության սույն որոշման նախագծի ընդունումը ՀՀ 2023 թվականի պետական բյուջեի եկամուտների և ծախսերի փոփոխության չի հանգեցնի:

6.Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին. 
Նախագծի ընդունմամբ այլ իրավական ակտերում փոփոխություններ կատարելու անհրաժեշտություն չկա: 

7.Ռազմավարական փաստաթղթերի հետ նախագծի կապի մասին.
Նախագծի ընդունումը կապված չէ ռազմավարական փաստաթղթերի հետ:

